
Felix Calonder –
il sulet cusseglier federal rumantsch

■ (rtr) La lingua rumantscha ha adina
puspè gì ses plaz en il cussegl federal.
Cussegliera federala Eveline Widmer-
Schlumpf ha per part ragischs ruman-
tschas. Ella chapescha rumantsch e dis-
curra er adina puspè in pau rumantsch,
ed era ses bab Leon Schlumpf ha fatg
quai. Ed i ha schizunt dà ina giada in
cusseglier federal cumplainamain ru-
mantsch. Felix Calonder ch’ha vivì dal
1863 enfin il 1952 e ch’è stà en uffizi
dal 1913 fin il 1920.

In fervent Rumantsch
Felix Calonder è naschì a Scuol e creschì
si aTrin ed ha cultivà e punctuà ses esser
rumantsch durant l’entira vita e carriera
politica, declera l’istoricher Adolf Col-
lenberg. Calonder haja investì ses presti-
ge e sia paisa per blers projects a favur
dal rumantsch. Quai era durant ses set
onns en il cussegl federal, per exempel il
1919, cura ch’el haja procurà per daners
da la confederaziun a favur da la funda-
ziun da la Lia Rumantscha ch’el haja
cusseglià durant trais decennis. La gron-
da part da las lavurs en favur dal ru-
mantsch haja Calonder dentant fatg da-
vos las culissas, per exempel en connex
cun la renconuschientscha dal ru-
mantsch sco lingua naziunala 1938.

Politicher da traffic e president da
la Partida liberala dal Grischun

Felix Calonder è stà passa 20 onns de-
putà en il cussegl grond e 14 onns cus-
seglier dals chantuns. En omaduas
chombras parlamentaras è el s’enga-
schà per la politica da traffic, surtut per
novas lingias da viafier. Spezialmain a
cor steva a Felix Calonder il project per
ina viafier dal Spleia. Quella ha bain
fatg naufragi, persuenter èsi reussì ad el
da mobilisar ils milliuns federals per
bajegiar or la rait da la Viafier retica.

Durant quest temp e fin enturn
1920 era la Partida liberala grischuna
la partida dominanta en il chantun,
quai era grazia a Felix Calonder che ha
presidià la partida durant blers onns e
ch’aveva dà in’organisaziun moderna a
la partida l’onn 1891.

Cusseglier federal cun merits
che restan fin oz

Sco cusseglier federal ha Felix Calon-
der promovì il Parc Naziunal Svizzer
ch’è vegnì avert il 1914, pia prest avant
100 onns. Er il concept da la neutrali-
tad che la Svizra ha anc oz va enavos
sin il cusseglier federal Felix Calonder.
I sa tracta da la «neutralitad differen-
ziada» che lubescha a la Svizra da su-

stegnair sancziuns economicas sin il
plaun internaziunal. La neutralitad
differenziada è vegnida elavurada per
che la Svizra possia entrar en la Lia dals
pievels, in’organisaziun precursura da
las Naziuns Unidas. Che vers 80% dals
Svizzers hajan ditg il 1919 gea a la pro-
posta da far part da la Lia dals pievels
saja stà in grond success per Felix Ca-
londer, manegia l’istoricher Adolf
Collenberg.

Persuenter ha i dà ina gronda di-
schillusiun l’onn suenter, cura che l’en-
gaschi da Felix Calonder per il giavisch
dal Vorarlberg da daventar part da la
Svizra n’è betg vegnì sustegnì da ses col-
legas en il cussegl federal. Tenor Adolf
Collenberg saja quai stà in motiv prin-
cipal per la demissiun da Felix Calon-
der sco cusseglier federal l’onn 1920.

Carriera tar la
Lia dals pievels

La fin da la carriera politica en Svizra è
dentant stada il cumenzament d’ina
carriera internaziunala en differentas
funcziuns tar la Lia dals pievels. Uschia
ha Felix Calonder vivì 15 onns en Polo-
gna per survegliar ina cunvegna tranter
la Germania e la Pologna davart la Si-
lesia, per tudestg Schlesien.

Fundaziun Schiller Svizra surdat
enavant premis da litteratura

■ (cp) Il december da l’onn passà ha
l’Uffizi federal da cultura surdà per
l’emprima giada premis da litteratura
naziunals (per in’ovra singula). En pli
ha l’Uffizi federal da cultura undrà il
matg da quest onn per l’emprima giada
persunalitads per lur ovra da vita litte-
rara. Questas distincziuns remplazzan
ils premis da la Fundaziun Schiller
svizra ed ils Gronds premis Schiller.
Cun quai è la collavuraziun tranter la
Fundaziun Schiller svizra e la confedera-
ziun ida a fin. En in rom pli modest vul
la Fundaziun Schiller svizra dentant sur-
dar vinavant premis per la producziun
litterara. Ils premis èn mintgamai dotads
cun 5000 francs.

«Terra nova»
«Terra nova» è il nov premi da la Funda-
ziun Schiller svizra per ovras e traduc-
ziuns litteraras. Onurad(a)s vegnan:
– Auturas ed auturs che stattan a l’en-
tschatta da lur carriera litterara. Els/ellas
vegnan onurad(a)s per in’ovra litterara
persvadenta ed empermettenta en ina da
las quatter linguas naziunalas da la Sviz-

–Traducturas e traducturs che han trans-
latà in’ovra litterara d’ina lingua naziu-
nala en in’autra e che han rendì accessibla
ed enconuschenta l’ovra d’in autur sviz-
zer u d’ina autura svizra ad in publicum
pli vast cun ina translaziun litterara d’au-
ta qualitad.

En il rom da sia 108avla radunanza
annuala ils 20 d’avrigl 2013 a Berna ha
il cussegl da fundaziun decidì d’onurar
cun quest nov premi las suandantas per-
sunas:

«Terra nova» per litteratura ch’è dottà
cun 5000 francs va a Marina Salzmann
per Entre deux et autres nouvelles (Ber-
nard Campiche, 2012)

«Terra nova» per traducziuns littera-
ras (mintgamai 5000 francs) va a Peter
Egloff per las traducziuns da las ovras
principalas da Leo Tuor dal rumantsch
sursilvan en il tudestg: Giacumbert Nau
(Octopus 1994 e Limmat 2012), Onna
Maria Tumera (Limmat, 2004) e Set-
tembrini (Limmat, 2011) ed a Camille
Luscher per la traducziun franzosa da
«Hinter dem Bahnhof» dad Arno Came-
nisch, Derrière la gare (Éditions d’en bas,
2012).

In premi da «Terra nova» per traducziuns litteraras va a Peter Egloff per las traducziuns
da las ovras principalas da Leo Tuor. FOTO P. DE JONG

